
బసవపురాణము








అంచితభక్త హితార్థంబుగాఁగ - వంచనలే కారగించెఁగడ్పార

నమృతంబు ద్రావియు నమరసంఘంబు - సమసుప్తిఁబొందెడు జగ మెల్ల నెఱుఁగ

బసవయ్యఁజూడుఁడా విసముద్రావియును - నసమానలీల దివ్యాంగుఁడై నిలిచె

ననుచు లోకము లెల్ల నచ్చెరువంది - వినుతింప బోయలు విభ్రాంతిఁబొంది

సంతాపచిత్తులై సంస్తుతింపుచును - నంతంత సాష్టాంగులై ప్రణమిల్లి

“యభయమే బసవయ్య! యతికృపాంభోధి!! - యభయమే బసవయ్య ! యద్భుతచరిత!!

యిమ్మెయి సరివారమే బసవయ్య - తమ్ముఁబఱుప మీకుఁదలఁప శౌర్యంబె

పోల దుర్జనుతోడి పొందునకంటె - జాల మేలండ్రు సజ్జనవిరోధంబు

కావున, మము నెట్లుఁగాచి రక్షింపు - మావికలతఁద్రోచి దీవనఁబొందు

దేవ దెసయు దిక్కు నీవ మా” కనుచు - వేవిధంబుల నిట్లు విన్నవించుడును

జూచె దయాదృష్టిఁగాచె వీడ్పడఁగఁ - ద్రోచె వాదములెల్ల నేచెఁ బ్రఖ్యాతి

మాపె బోయలపెంపుఁజూపెఁబ్రసాద - మోపి లే దనినూకెఁబాపె బోయలను

నిలిచెఁజలింపక తలఁచెఁబ్రస్తవము - గెలిచె సద్భక్తిమైఁబొలిచె బీరమునఁ

జేర్చె భక్తావలిఁగూర్చె నాద్యోక్తిఁ - దీర్చె సన్మార్గంబు నోర్చెఁదర్కమునఁ

బండించె నిశ్చలభక్తిలోకముల - నిండించె బసవయ్య నిర్మలకీర్తి






జగదేవ దండనాయకుని కథ





వెండియు జగదేవ దండనాయకుఁడు - నిండారుసద్భక్తి నిధి కర్మయోగి

యభిమతలీలమై విభవంబుమెఱసి - శుభకార్య మాచరించుచు నొక్కనాఁడు

నేతెంచి వీరమాహేశ్వర తిలక - ప్రీతియెలర్ప విభూతిఁగైకొనుము

అసలార మాయింట నారగించినను - బసవనమంత్రి యేఁబ్రదుకుదు ననిన

నగుమొగం బలరార జగదేవమంత్రి - నొగిఁజూచి బసవయ్య యొండేమి చెప్ప

సర్వజ్ఞనెట్టణ శరణులరాక - కోర్వఁగ నెమ్మెయి నోపుదే యనిన

నవుఁగాక యనుచు రయంబున నేఁగి - వివిధపక్వాన్నాది వితతులు గూర్చి

సరసర బసవయ్య సనుదేరకమున్న - గరమభిషేకంబుఁగావింత మనుచుఁ

[1]జానపిప ట్లల్కి సద్భక్తియుక్తి - గానక బాఁపల కాళ్లు గడ్గుటయుఁ

బరిచారకునిచేత బసవయ్య యెఱిఁగి - యరుగుట సాలించి యాగ్రహింపంగ

జగదేవుఁడంతలోఁజనుదేరఁగాంచి - భుగభుగ కోపాగ్ని యెగయ ముందటను

తెరచీర వట్టించి చొర నెట్లువచ్చు - నరుగుము భక్తజనాళిలో వెడలి



	↑ చానిపి, చానమి

		 ఈ పేజీలో చివరి మార్పు 26 డిసెంబరు 2020న 12:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

